
…………..................... 2017 թվականի N ….. - Ն

ՆՈՏԱՐՆԵՐԻ, ԱՆՀԱՏ ՁԵՌՆԱՐԿԱՏԵՐ ՉՀԱՆԴԻՍԱՑՈՂ ՖԻԶԻԿԱԿԱՆ ԱՆՁԱՆՑ, ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ՀԱՎԱՏԱՐՄԱԳՐՎԱԾ ԴԻՎԱ​ՆԱ​ԳԻՏԱԿԱՆ ՆԵՐԿԱՅԱՑՈՒՑ​ՉՈՒ​ԹՅՈՒՆ​ՆԵՐԻ ԵՎ ՀՅՈՒՊԱՏՈՍԱԿԱՆ ՀԻՄՆԱՐԿ​ՆԵՐԻ, ԴՐԱՆՑ ՀԱՎԱՍԱՐԵՑՎԱԾ ՄԻՋԱԶ​ԳԱՅԻՆ ԿԱԶՄԱԿԵՐ​ՊՈՒ​​ԹՅՈՒՆ​ՆԵՐԻ​ ԵՎ ՄՇՏԱԿԱՆ ՀԱՍՏԱՏՈՒԹՅՈՒՆՆԵՐԻ՝ ՀԱՐԿԱՅԻՆ ՄԱՐՄՆՈՒՄ ՀԱՇՎԱՌՄԱՆ ԿԱՆԳՆԵԼՈՒ ԿԱՐԳԸ ՍԱՀՄԱՆԵԼՈՒ ՄԱՍԻՆ

Հիմք ընդունելով Հայաստանի Հանրապետության հարկային օրենսգրքի 288-րդ հոդ​վածի 3-րդ մասը` Հայաստանի Հանրապետության կառավարությունը որոշում է.

1. Սահմանել նոտարների, անհատ ձեռնարկատեր չհանդիսացող ֆիզիկական անձանց, Հայաս​տանի Հանրապետությունում հավատարմագրված դիվա​նա​գիտական ներ​​կա​յացուց​չու​թյուն​ների և հյուպատոսական հիմնարկ​ների, դրանց հավասարեցված միջազ​գա​յին կազմակեր​պու​​թյուն​ների​ և մշտական հաս​տա​տությունների՝ հարկային մարմնում հաշ​վառման կանգնելու կարգը՝ համաձայն հավելվածի:
2. Սույն որոշումն ուժի մեջ է մտնում 2018 թվականի հունվարի 1-ից:

Հավելված 
ՀՀ կառավարության 2017թվականի
______________-ի ______-ի N _____-Ն որոշման

Կ Ա Ր Գ
ՆՈՏԱՐՆԵՐԻ, ԱՆՀԱՏ ՁԵՌՆԱՐԿԱՏԵՐ ՉՀԱՆԴԻՍԱՑՈՂ ՖԻԶԻԿԱԿԱՆ ԱՆՁԱՆՑ, ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ՀԱՎԱՏԱՐՄԱԳՐՎԱԾ ԴԻՎԱ​ՆԱ​ԳԻՏԱԿԱՆ ՆԵՐԿԱՅԱՑՈՒՑ​ՉՈՒ​ԹՅՈՒՆ​ՆԵՐԻ ԵՎ ՀՅՈՒՊԱՏՈՍԱԿԱՆ ՀԻՄՆԱՐԿ​ՆԵՐԻ, ԴՐԱՆՑ ՀԱՎԱՍԱՐԵՑՎԱԾ ՄԻՋԱԶ​ԳԱՅԻՆ ԿԱԶՄԱԿԵՐ​ՊՈՒ​​ԹՅՈՒՆ​ՆԵՐԻ​ ԵՎ ՄՇՏԱԿԱՆ ՀԱՍՏԱՏՈՒԹՅՈՒՆՆԵՐԻ՝ ՀԱՐԿԱՅԻՆ ՄԱՐՄՆՈՒՄ ՀԱՇՎԱՌՄԱՆ ԿԱՆԳՆԵԼՈՒ
1. Ընդհանուր դրույթներ

1. Սույն կարգով կարգավորվում են նոտարների, անհատ ձեռնարկատեր չհան​դի​սա​ցող ֆիզիկական անձանց, Հայաս​տանի Հանրապետությունում հավատարմագրված դիվա​նա​գիտական ներ​​կայացուց​չու​թյուն​ների և հյուպատոսական հիմնարկ​ների, դրանց հավա​սա​րեցված միջազ​գային կազմակեր​պու​​թյուն​ների ​(այսուհետ՝ դիվա​նա​գիտական ներ​​կա​յա​ցուց​​չու​թյուն​ներ) և մշտական հաս​տա​տությունների՝ հարկային մարմնում հաշվառման կանգ​նելու հետ կապված հարաբերությունները:
2. Սույն կարգի իմաստով, մշտական հաս​տա​տությունները Հայաստանի Հանրապե​տու​թյան հարկային օրենսգրքով (այսուհետ՝ Օրենսգիրք) սահմանված՝ Հայաստանի Հան​րա​պետությունում ոչ ռեզիդենտ կազմակերպության կամ ոչ ռեզիդենտ ֆիզիկական անձի մշտա​կան հաստատություններն են:

3. Սույն կարգի դրույթները չեն տարածվում ոչ ռեզիդենտ կազմակերպությունների մաս​նաճյուղերի և ներկայացուցչությունների վրա, որոնք հաշվառվում են իրավաբանական անձանց գրանցման պետական ռեգիստրի գործակալությունում:
4. Նոտարները, անհատ ձեռնարկատեր չհանդիսացող ֆիզիկական անձինք, դիվա​նա​գի​տական ներ​​կայացուց​չու​թյուն​ները և մշտական հաս​տա​տությունները հարկային մարմ​նում հաշվառվելու համար սույն կարգով սահմանված փաստաթղթերը ներկայացնում են հարկային մարմին: Փաստաթղթերը հարկային մարմին կարող են ներկայացվել թղթային կրիչով կամ էլեկտրոնային եղանակով՝ տեղեկատվական համակարգի միջոցով:

5. Էլեկտրոնային թվային եղանակով տեղեկատվական համակարգի միջոցով հարկային հաշ​վառ​ման համար անհրաժեշտ փաստաթղթերը ներկայացնելու դեպքում դիմում ներկա​յաց​նելու պահանջը համարվում է կատարված, եթե նոտարները, անհատ ձեռնարկատեր չհան​դի​սացող ֆիզիկական անձինք, դիվա​նա​գիտական ներ​​կայացուց​չու​թյուն​ները և մշտական հաս​​տա​տությունները տեղեկատվական համակարգում համացանցի միջոցով լրացնում են դիմումի համար անհրաժեշտ տեղեկատվությունը և փաստաթուղթը հաստատում են էլեկտ​րո​նային ստորագրության միջոցով:

6. Հարկային մարմնի կողմից ստուգվում են ներքոնշյալ տեղեկությունների և փաս​տա​թղթերի ճշտությունն ու համապատասխանությունը Օրենսգրքի դրույթներին: Մասնա​վո​րա​պես՝
1) փաստաթղթերը պետք է համապատասխանեն Օրենսգրքի 289-րդ հոդվածով սահ​ման​ված ցանկին, լինեն ամբողջական, լրացված անթերի և առանց խախտումների,
2) տեղեկությունները պետք է լինեն ճիշտ, և դրանցում ներառված չլինեն հարկ վճա​րողի վերաբերյալ սխալ տվյալներ:

7. Սխալներ կամ անհամապատասխանություններ հայտնաբերվելու դեպքում հարկա​յին մարմնի կողմից հաշվառումը կասեցվում է մինչև հարկ վճարողի կողմից դրանց շտկումը:
8. Սխալներ կամ անհամապատասխանություններ չհայտնաբերվելու դեպքում տեղե​կու​թյունները գրանցվում են միասնական գրանցամատյանում:
9. Հարկ վճարողը համարվում է հաշվառված հարկային մարմնում միասնական էլեկտ​րո​նային գրանցամատյանում համապատասխան գրառում կատարելու պահից:

10. Փաստաթղթերի ստացումից հետո` մեկ աշխատանքային օրվա ընթացքում, հար​կա​յին մարմնի կողմից հարկ վճարողին տրամադրվում են ՀՎՀՀ-ն և հարկ վճարողի հաշ​վառ​ման վկայականը: Էլեկտրոնային եղանակով հաշվառման կանգնելու դեպքում հարկ վճա​րողի տրամադրած էլեկտրոնային փոստի հասցեով մեկ աշխատանքային օրվա ընթաց​քում ուղարկում է հարկ վճարողի հաշվառման վկայականի էլեկտրոնային տարբերակը:

2. Նոտարների՝ հարկային մարմնում հաշվառման կանգնելու համար

փաստաթղթեր ներկայացնելը

11. Նոտարը հարկային մարմնում հաշվառման կանգնելու համար դիմում է իր նոտա​րա​կան տարածքը սպասարկող հարկային (տարածքային) տեսչություն: Նոտարական տարածքը և հարկային մարմնի սպասարկման տարածքները չհամընկնելու դեպքում նոտարը դիմում է իր գրասենյակի հասցեն սպասարկող հարկային (տարած​քային) տեսչություն:
12. Նոտարին հաշվառող հարկային (տարածքային) տեսչությունը նոտարի գրավոր դիմումի հիման վրա կարող է փոփոխվել, եթե նոտարը տեղափոխվում է աշխատանքի մեկ այլ հարկային (տարածքային) տեսչության տարածքում գտնվող նոտարական տարածք:

13. Նոտարները հարկային մարմնում հաշվառման կանգնելու համար ներկայացնում են հետևյալ փաստաթղթերը.

1) ՀՎՀՀ-ի տրամադրման` հարկային մարմնի հաստատած ձևով և կարգով լրացված դիմումը.
2) նոտարի պաշտոնի նշանակման մասին հրամանի կամ որոշման պատճենը.
3) անձնագրի կամ նույնականացման քարտի պատճենը.
4) հանրային ծառայությունների համարանիշը, իսկ դրա բացակայության դեպքում` հանրային ծառայությունների համարանիշի բացակայության վերաբերյալ լիազոր մարմնի տրամադրած տեղեկանքի պատճենը:

3. Անհատ ձեռնարկատեր և նոտար չհանդիսացող ֆիզիկական անձանց՝
հարկային մարմնում հաշվառման կանգնելու համար փաստաթղթեր ներկայացնելը

14. Անհատ ձեռնարկատեր և նոտար չհանդիսացող ֆիզիկական անձը հարկային մարմ​նում հաշվառման կանգնելու համար իր բնակության կամ հաշվառման հասցեն սպասարկող հարկային (տարածքային) տեսչություն է ներկայացնում հետևյալ փաս​տա​թղթերը.

1) ֆիզիկական անձի կողմից լրացված` ՀՎՀՀ-ի տրամադրման` հարկային մարմնի հաստատած ձևով և կարգով լրացված դիմումը.
2) անձնագրի կամ նույնականացման քարտի պատճենը.
3) հանրային ծառայությունների համարանիշը, իսկ դրա բացակայության դեպքում` հան​րային ծառայությունների համարանիշի բացակայության վերաբերյալ լիազոր մարմնի տրա​մադրած տեղեկանքի պատճենը:

15. Անկախ սույն կարգի 14-րդ կետում նշված փաստաթղթերի ներկայացումից, հար​կա​յին մարմինն անհատ ձեռնարկատեր և նոտար չհամարվող ֆիզիկական անձանց հաշ​վա​ռում է հարկային մարմնում, եթե վերջիններս կրում են Օրենսգրքով սահմանված կարգով և չափով հարկ հաշվարկելու և վճարելու պարտավորություն:
4. Դիվանագիտական ներկայացուցչությունների՝ հարկային մարմնում հաշվառման կանգնելու համար փաստաթղթեր ներկայացնելը

16. Դիվանագիտական ներկայացուցչությունները հարկային մարմնում հաշվառման կանգ​նելու համար իրենց մշտական ներկայացուցչության (մասնավորապես` նստավայր, գրա​սենյակ) գտնվելու տարածքը սպասարկող հարկային (տարածքային) տեսչություն են ներ​կայացնում հետևյալ փաստաթղթերը.

1) լիազորված պաշտոնատար անձի կողմից լրացված` ՀՎՀՀ-ի տրամադրման` հար​կա​յին մարմնի հաստատած ձևով և կարգով լրացված դիմումը.
2) կարգավիճակը հաստատող փաստաթղթի պատճենը:

5. Մշտական հաստատությունների՝ հարկային մարմնում հաշվառման կանգնելու համար փաստաթղթեր ներկայացնելը

17. Մշտական հաստատությունները հարկային մարմնում հաշվառման կանգնելու համար Օրենսգրքի 27-րդ հոդվածով սահմանված` Հայաստանի Հանրապետությունում գոր​ծու​նեության վայրերից որևէ մեկի հասցեն սպասարկող հարկային (տարածքային) տես​չու​թյուն են ներկայացնում հետևյալ փաստաթղթերը.

1) լիազորված պաշտոնատար անձի կողմից լրացված` ՀՎՀՀ-ի տրամադրման` հար​կա​յին մարմնի հաստատած ձևով և կարգով լրացված դիմումը.

2) ռեզիդենտության երկրում գրանցումը հավաստող հիմնադիր փաստաթղթի պատ​ճենը.

18. Ոչ ռեզիդենտ ֆիզիկական անձը հարկային մարմնում հաշվառման կանգնելու համար ներկայացնում է հետևյալ փաստաթղթերը.

1) ֆիզիկական անձի կողմից լրացված` ՀՎՀՀ-ի տրամադրման` հարկային մարմնի հաս​տատած ձևով և կարգով լրացված դիմումը.

2) անձնագրի պատճենը:

Հիմնավորում

«Նոտարների, անհատ ձեռնարկատեր չհանդիսացող ֆիզիկական անձանց, 
Հայաս​տանի Հանրապետությունում հավատարմագրված դիվա​նա​գիտական ներկայացուցչու​թյուն​ների և հյուպատոսական հիմնարկ​ների, դրանց հավասարեցված միջազ​գային կազմակերպությունների​ և մշտական հաս​տա​տությունների՝ հարկային մարմնում հաշվառման կանգնելու կարգը սահմանելու մասին» ՀՀ կառավարության որոշման նախագծի վերաբերյալ

1. Իրավական ակտի անհրաժեշտությունը (նպատակը).
Նախագիծը մշակվել է ի կա​տա​​​​րումն Հա​յաս​տա​​​նի Հանրապետության վարչապետի 2017 թվականի հունվարի 19-ի թիվ 35-Ա որոշման: Նախագծի նպատակը ՀՀ Ազգային Ժողովի կողմից 2016 թվականի հոկտեմբերի 4-ին ըն​դուն​ված` Հայաստանի Հան​րա​պե​տու​թյան հարկային օրենսգրքով (այսուհետ՝ Օրենսգիրք) սահմանված պահանջներն ապա​​​​հովելն է:

2. Կարգավորման հարաբերությունների ներկա վիճակը և առկա խնդիրները. 
Գործող օրենսդրությամբ սահմանված է նոտարների, անհատ ձեռնարկատեր չհանդի​սա​ցող ֆիզիկական անձանց, Հայաս​տանի Հանրապետությունում հավատարմագրված դիվա​​նա​գիտական ներ​​կայացուց​չու​թյուն​ների և հյուպատոսական հիմնարկ​ների, դրանց հավա​սարեցված միջազ​գային կազմակեր​պու​​թյուն​ների​ և մշտական հաս​տա​տությունների` հար​կային մարմնում հաշվառման կանգնելու կարգը (Հայաստանի Հանրապետության կառա​վարության 2008 թվականի փետրվարի 13-ի «Նոտարների և Հայաստանի Հան​րա​պե​տու​թյունում հավատարմագրված դիվանագիտական ներկայացուցչությունների և հյուպատո​սա​կան հիմնարկների, նրանց հավասարեցված միջազգային, միջկառավարական (միջպե​տա​կան) կազմակերպությունների հարկային մարմնում հաշվառման կանգնելու ընթացա​կար​գերը սահմանելու մասին» թիվ 147-Ն և 2010 թվականի մայիսի 27-ի  «Անհատ ձեռ​նար​կա​տեր չհանդիսացող ֆիզիկական անձանց հարկ վճարողի հաշվառման համարի տրա​մա​դր​ման դիմումի ձևը, դրանում լրացման ենթակա տվյալների ցանկը, հարկ վճարողի հաշ​վառ​ման վկայականի ձևաթուղթը և դրանում պարունակվող տեղեկությունների ցանկը սահ​մա​նելու մասին» թիվ 750-Ն որոշումներ), սակայն Օրենսգրքի ընդունումից հետո անհրա​ժեշ​տու​թյուն է առաջացել այդ հարաբերությունները կարգավորել նորովի՝ Օրենսգրքին համա​պա​տասխան:

ՀՀ կառավարության գործող որոշումներում պարունակվում են հղումներ «Կազ​մա​կեր​պու​թյուններին և ֆիզիկական անձանց հարկային հաշվառման վերցնելու և հարկային հաշ​վա​ռումից հանելու մասին» Հայաստանի Հանրապետության օրենքի վրա, սակայն Օրենս​գրքի համաձայն նշված օրենքն ուժը կորցրած է ճանաչվելու 2018 թվականի հունվարի 1-ից: «Իրա​վական ակտերի մասին» ՀՀ օրենքի 71-րդ հոդվածի 3-րդ մասի համաձայն՝ իրա​վա​կան ակտի գործողության դադարեցման հետ միաժամանակ համապատասխանաբար գոր​ծո​ղությունը դադարեցված են ճանաչվում նաև այդ իրավական ակտի համաձայն կամ ի կատա​րումն դրանց ընդունված նորմատիվ իրավական ակտերը կամ իրավական նորմերը, եթե իրավական ակտի գործողությունը դադարեցնելու մասին իրավական ակտով այլ բան նախատեսված չէ: 

3. Նախագծի մշակման գործընթացում ներգրավված ինստիտուտները և անձինք. 
Նա​​​խա​​​գի​ծը մշակվել է ՀՀ ԿԱ պետական եկամուտների կոմիտեի կող​մից:

4. Իրավական ակտի ընդունման արդյունքում ակնկալվող արդյունքը. 

Նախագծի ընդուն​​ման արդ​յուն​քում ակնկալվում է սահ​մանել Օրենսգրքի 288-րդ հոդ​վա​ծով սահմանված՝ նոտարների, անհատ ձեռնարկատեր չհանդիսացող ֆիզիկական անձանց, Հայաս​տանի Հանրապետությունում հավատարմագրված դիվա​նա​գիտական ներ​​կա​յացուց​չու​թյուն​ների և հյուպատոսական հիմնարկ​ների, դրանց հավասարեցված միջազ​գա​յին կազմակեր​պու​​թյուն​ների​ և մշտական հաս​տա​տությունների՝ հարկային մարմնում հաշվառման կանգնելու կարգը:

Տեղեկանք
«Նոտարների, անհատ ձեռնարկատեր չհանդիսացող ֆիզիկական անձանց, 
Հայաս​տանի Հանրապետությունում հավատարմագրված դիվա​նա​գիտական ներկայացուցչու​թյուն​ների և հյուպատոսական հիմնարկ​ների, դրանց հավասարեցված միջազ​գային կազմակերպությունների​ և մշտական հաս​տա​տությունների՝ հարկային մարմնում հաշվառման կանգնելու կարգը սահմանելու մասին» ՀՀ կառավարության որոշման նախագծի ընդունման առնչությամբ այլ իրավական ակտերի ընդունման անհրաժեշտության վերաբերյալ
«Նոտարների, անհատ ձեռնարկատեր չհանդիսացող ֆիզիկական անձանց, Հայաս​տանի Հանրապետությունում հավատարմագրված դիվա​նա​գիտական ներկայացուցչու​թյուն​ների և հյուպատոսական հիմնարկ​ների, դրանց հավասարեցված միջազ​գային կազ​մա​կեր​պու​թյունների​ և մշտական հաս​տա​տությունների՝ հարկային մարմնում հաշվառման կանգ​նելու կարգը սահմանելու մասին» ՀՀ կառավարության որոշման նախագծի ընդուն​​ման առն​չու​թյամբ այլ իրա​վա​կան ակ​տե​​րի ըն​դուն​​ման անհ​րա​ժեշ​տու​թյուն չի առա​​ջա​նում:
Տեղեկանք
«Նոտարների, անհատ ձեռնարկատեր չհանդիսացող ֆիզիկական անձանց, 
Հայաս​տանի Հանրապետությունում հավատարմագրված դիվա​նա​գիտական ներկայացուցչու​թյուն​ների և հյուպատոսական հիմնարկ​ների, դրանց հավասարեցված միջազ​գային կազմակերպությունների​ և մշտական հաս​տա​տությունների՝ հարկային մարմնում հաշվառման կանգնելու կարգը սահմանելու մասին» ՀՀ կառավարության որոշման նախագծի ընդունմամբ պետական եկամուտների նվազեցման կամ ծախսերի ավելացման մասին
«Նոտարների, անհատ ձեռնարկատեր չհանդիսացող ֆիզիկական անձանց, Հայաս​տանի Հանրապետությունում հավատարմագրված դիվա​նա​գիտական ներկայացուցչու​թյուն​ների և հյուպատոսական հիմնարկ​ների, դրանց հավասարեցված միջազ​գային կազմա​կեր​պու​թյունների​ և մշտական հաս​տա​տությունների՝ հարկային մարմնում հաշվառման կանգ​նելու կարգը սահմանելու մասին» ՀՀ կառավարության որոշման նախագծի ընդուն​​մամբ պետական եկա​​մուտ​ների նվա​զե​​ցում կամ ծախ​​​սերի ավելա​ցում տեղի չի ունե​նա:
ԱՄՓՈՓԱԹԵՐԹ

«Նոտարների, անհատ ձեռնարկատեր չհանդիսացող ֆիզիկական անձանց, Հայաս​տանի Հանրապետությունում 
հավատարմագրված դիվա​նա​գիտական ներկայացուցչու​թյուն​ների և հյուպատոսական հիմնարկ​ների, դրանց 
հավասարեցված միջազգային կազմակերպությունների​ և մշտական հաս​տա​տությունների՝ հարկային մարմնում 
հաշվառման կանգնելու կարգը սահմանելու մասին» ՀՀ կառավարության որոշման նախագծի վերաբերյալ 
ներկայացված առաջարկությունների
	Առարկության, առաջարկության հեղինակը, գրության ստացման ամսաթիվը, գրության համարը
	Առարկության, առաջարկության  բովանդակությունը
	Կատարված

փոփոխությունները

	ՀՀ ֆինանսների նախարարություն

28.02.2017թ. 

N01/2-3/3257-17
	1. Առաջարկում ենք նախագծի վերնագրում, նախագծի 1-ին կետում, նախագծի 1-ին կե​տով սահմանվող հավելվածի վերնագրում և 1-ին կետում, ինչպես նաև 2-րդ, 3-րդ և 4-րդ բաժինների վերնագրերում «հաշվառման» բառից հետո լրացնել «կանգնելու» բառը:
2. Առաջարկում ենք նախագծի 1-ին կետում «հաստատել» բառը փոխարինել «սահմանել» բառով:

3. Նախագծի 1-ին կետով սահմանվող հավելվածի 1-ին կետով Հայաստանի Հան​րա​պե​​տությունում հավատարմագրված դիվանագիտական ներկայացուցչությունները և Հա​յաս​տա​​նի Հանրապետությունում հյուպատոսական հիմնարկները, դրանց հավասարեցված միջազ​​գային կազմակերպությունները և մշտական հաստատությունները ներառվում են մեկ` դիվանագիտական ներկայացուցչություններ հասկացության ներքո, սակայն նախագծում հետա​​գայում այդ հասկացությունը չի կիրառվում: 

Հաշվի առնելով վերոգրյալը՝ առաջարկում ենք Նախագծի 1-ին կետով սահմանվող հավե​լվածի 1-ին կետից հանել «(այսուհետ` դիվանագիտական ներկայացուցչություններ)» բառերը:

4. Առաջարկում ենք նախագծի 1-ին կետով սահմանվող հավելվածի 4-րդ բաժնի վեր​նա​գրից «մշտական հաստատությունների» բառերը, իսկ 14-րդ կետից՝ «մշտական հաս​տա​տու​​​​թյունները» բառերը հանել, հաշվի առնելով այն, որ նշյալ բաժնով կարգավորվում են ՀՀ-ում հավատարմագրված դիվանագիտական ներկայացուցչությունների և հյուպատոսական հ​իմ​​նարկների, դրանց հավասարեցված միջազգային կազմակերպությունների հարկային հաշ​վառման հետ կապված հարաբերությունները:

Միաժամանակ, առաջարկում ենք նոր բաժնով կարգավորել նաև ոչ ռեզիդենտ կազ​մա​կեր​պությունների և ոչ ռեզիդենտ ֆիզիկական անձանց մշտական հաստատությունների՝ հար​կային մարմնում հաշվառման կանգնելու հետ կապված հարաբերությունները:

5. Նախագծի 1-ին կետով սահմանվող հավելվածի 3-րդ կետի համաձայն, նոտարները, անհատ ձեռնարկատեր չհանդիսացող ֆիզիկական անձինք և ՀՀ-ում հյուպատոսական հիմ​նարկ​ները, դրանց հավասարեցված միջազգային կազմակերպությունները և մշտական հաս​տա​տությունները հարկային մարմնում հաշվառման կանգնելու համար թղթային կամ էլեկ​տրո​նային եղանակներով դիմում են հարկային մարմնին: Միաժամանակ, նախագծի 1-ին կետով սահմանվող հավելվածի 8-րդ, 11-րդ և 14-րդ կետերի համաձայն, հարկային հաշ​վառ​ման կանգնելու համար նոտարները, անհատ ձեռնարկատեր չհանդիսացող ֆիզիկական անձինք, ՀՀ-ում հավատարմագրված դիվանագիտական ներկայացուցչությունները և հյու​պա​​տոսական հիմնարկները, դրանց հավասարեցված միջազգային կազմակերպությունները և մշտական հաստատությունները հարկային մարմնում հաշվառման կանգնելու համար դի​մում են համապատասխան հարկային տեսչություն: Այսինքն՝ ստացվում է այնպես, որ հար​կա​յին հաշվառման կանգնելու համար բացի դիմումից հաշվառման համար մյուս փաս​տա​​թղ​թերը պետք է ներկայացվեն թղթային եղականով:

Միաժամանակ, հարկ ենք համարում նշել, որ ՀՀ հարկային օրենսգրքի 291-րդ հոդ​վա​ծի​ 1-ին մասի համաձայն, հարկային մարմնում հաշվառվելու համար Օրենսգրքի 288-րդ հոդ​վածի 3-րդ մասում նշված հարկ վճարողները Օրենսգրքի 289-րդ հոդվածի 3-6-րդ մա​սե​րով սահմանված փաստաթղթերը կարող են ներկայացնել նաև էլեկտրոնային եղա​նա​կով: 

Հաշվի առնելով վերոգրյալը՝ առաջարկում ենք նախագծով կարգավորել նաև հար​կա​յին մարմ​նում էլեկտրոնային եղանակով հաշվառման կանգնելու հետ կապված հա​րա​բե​րու​թյուն​​​ները, մասնավորապես՝ հաշվառման համար անհրաժեշտ փաստաթղթերը էլեկ​տրո​նա​յին եղանակով ներկայացնելու հետ կապված հարաբերությունները:


	1. Ընդունվել է, լրացվել է:

2. Ընդունվել է, փոխարինվել է:

3. Չի ընդունվել, քանի որ նախագծում «Հայաս​տանի Հանրապետությունում հավատարմագրված դիվա​նա​գիտական ներ​​կայացուց​չու​թյուն​ների և հյուպատոսական հիմնարկ​ների, դրանց հավասարեցված միջազ​գային կազմակեր​պու​​թյուն​ների​» արտահայտության փոխարեն օգտագործվում է «դիվա​նա​գիտական ներ​​կայացուց​չու​թյուն​ներ» արտահայտությունը:
4. Ընդունվել է, հանվել է: Լրացվել է նոր՝ 5-րդ բաժին:
5. Ընդունվել է, նախագծով կարգավորվել են նաև հար​կա​յին մարմ​նում էլեկտրոնային եղանակով հաշվառման կանգնելու հետ կապված հարա​բե​րու​թյուն​​​ները:


	ՀՀ տնտեսական զարգացման և ներդրումների նախարարություն

21.02.2017թ.

N05/10.1/1656-17
	Առաջարկություններ չկան:
	

	ՀՀ արտաքին գործերի նախարարություն

21.02.2017թ.

N1111/7618-17
	Որոշման ուժի մեջ մտնելու պահից անհրաժեշտ կլինի ուժը կորցրած ճանաչել ՀՀ կառավարության 2008 թվականի փետրվարի 13-ի թիվ 147-Ն որոշումը:

	Ընդունվել է, ՀՀ հարկային օրենսգրքի շրջանակներում ՀՀ կառավարության բոլոր որոշումները, որոնք պետք է ճանաչվեն ուժը կորցրած, նախատեսվում է ուժը կորցրած ճանաչել մեկ իրավական ակտով:

	ՀՀ արդարադատության նախարարություն

21.03.2017թ.

N01/14/4341-17
	1. Նախագծի վերնագրում և նախագծում անհրաժեշտ է նախատեսել դրույթներ ՀՀ կառավարության 2008 թվականի փետրվարի 13-ի թիվ 147-Ն որոշումն ուժը կորցրած ճանաչելու մասին՝ համաձայն «Իրավական ակտերի մասին» Հայաստանի Հանրապետության օրենքի 72-րդ հոդվածի 1-ին մասի  1-ին կետի բ/ ենթակետի պահանջների, մասնավորապես` իրավական ակտն ուժը կորցրած է ճանաչվում` եթե  իրավական ակտով կարգավորվող  իրավահարաբերությունները  կարգավորվում կամ կարգավորվելու  են այլ իրավական ակտով:

2. Նախագծով հաստատվող հավելվածի 3-րդ կետում «պետական ռեգիստրի» բառերից առաջ անհրաժեշտ է լրացնել   «իրավաբանական անձանց գրանցման» բառերը:
	1. Ընդունվել է, ՀՀ հարկային օրենսգրքի շրջանակներում ՀՀ կառավարության բոլոր որոշումները, որոնք պետք է ճանաչվեն ուժը կորցրած, նախատեսվում է ուժը կորցրած ճանաչել մեկ իրավական ակտով: 

2. Ընդունվել է, լրացվել է:

